
Zircular 2

23 de marzo de 2006

Apreziau/ada amigo/a:

Como sabrás, o plazo d’inscripzión ta o II Congreso de l’Aragonés se zarró o pasau 15 de marzo. O Congreso, en o cual s’ha confirmau a tuya presenzia, se zelebrará en Zaragoza y Uesca os dias 13, 14 y 15 de chulio. A primera y zaguera sesión (13 y 15 de chulio) se zelebrarán en Zaragoza y a d’o biernes, 14 de chulio, en Uesca.

A Comisión Organizadera d’o II Congreso dezidió o pasau 18 de marzo, en una reunión mantenida en Chaca, d'ixamplar o plazo ta replegar as comunicazions d’os congresistas.

Ta presentar una comunicazión en o II Congreso ye menister nimbiar un chicot resumen (d’una fuella como masimo) antes d’o prosimo 16 d’abril, an que s’esplizite o tema y os ochetibos d’a comunicazión, per e-mail (segundocongreso@laragones.com) u bía postal (Trestallo 181, 22080 de Uesca). As comunicazions abrán de referir-se a estudios sobre cualsiquiera d’as bariedaz bibas de l’aragonés.

En que s’azepten as comunicazions, se dispondrá d’un mes de tiempo (dica o 15 de mayo) ta presentar a bersión definitiba, que no podrá superar as 5 fuellas d’amplaria. En o II Congreso de l’Aragonés se dispondrá d’un masimo de 10 minutos ta leyer as comunicazions presentadas.

Candidaturas ta formar a Primera Academia de l’Aragonés

O pasau 15 de marzo remató tamién o plazo de rezepzión de candidaturas ta formar a primera Academia de l’Aragonés.

Como sabez, una sozcomisión zientifica abaluará todas as candidaturas rezibidas, fendo un primer abamproyeuto de composizión de l’Academia.

A Comisión Organizadera “Chuntos por l’Aragonés” elaborará una lista de consenso, rancando d’as conclusions d’ixa sozcomisión, mirando que se i reflexen todas as bariedaz y sensibilidaz de l’aragonés, asinas como representans de distintas arias d’o conoximiento filolochico, lingüistico, y zientifico, que puedan fer onra ta tot lo treballo que ha de desarrollar a futura Academia.

Os congresistas rezibirez a lista elaborada por Chuntos por l’Aragonés y s’ubrirá un plazo d’alegazions ta que podiaz fer-ie os cambios que considerez oportunos.

Resueltas as alegazions por parte d’a Comisión Organizadera d’o Congreso, se presentará a lista definitiba de consenso ta que siga proclamada en o Congreso como primera Academia de l’Aragonés, tal y como s’aprebó en a reunión que a Comisión zelebró en San Chuan de Plan o pasau 17 d’abiento.

Grazias por partizipar en o Segundo Congreso de l’Aragonés, en prosimas zirculars tos continaremos informando d’os treballos d’a Comisión Organizadera. Rezibiz as millors esprisions.

